
11.10.2022                                                   UKA2022/119  

         Paneeraq Olsen, Naleraq 

 

Kalaallit Nunaanni pinerluttulerinermi inatsisip allanngortinneqarnissaanut inatsimmut mis-

singiutip (akuersissuteqaqqaarnissamik tunngavilimmik pinngitsaaliilluni atoqatiginninneq 

pillugu aalajangersagaq) Kalaallit Nunaanni Namminersorlutik Oqartussanit akuersis-

suteqarnissaa pillugu Inatsisartut aalajangiiffigisassaattut siunnersuut  

(Aatsitassanut Inatsisillu Atuutsinneqarnerannut Naalakkersuisoq)  

 

Siullermeerinninneq: 

Kalaallit Nunaanni politiit 2021-imi ukiumoortumik saqqumiuttagaat malillugu 2019-imi 207-it,  

2020-imi 240-it, 2021-imilu 205-it kinguaassiutitigut pinngitsaaliilluni atoqatiginnittoqartarpoq 

aammalu meeqqamik 15-it inorlugit ukiulimmik kinguaassiuutaatigut atoqatiginnittoqartarluni 

2019-imi 83-it, 2020-imi 106-it, 2021-imilu 205-it. 

 

Kisitsisit taamaattut akuersaaneqarsinnaanngilluinnarput tamattami immitsinnut oqarfigaluta pisus-

saaffilertariaqarpugut sakkuusinnaasut tamaasa atorlugit kinguaassiutitigut pinngitsaaliilluni 

atoqatiginnittarneq unitsinneqartariaqarmat.  

 

Sakkut arlaliussinnaapput, qaarmarsaaneq, atuarfeqarfinni anginerni ilinniartoqarfinni inuillu kate-

rit-tarfiini socialmediat atorlugit ataavartumik paasititsiniaaneq, pisortat susassaqartut akimortumik 

suleqatigiinneranni aammalu suliniaqatigiiffippassuit ilanngullugit suleqatigisariaqarpagut 

ajornartor-siutitta ajorluinnartup  akuersaanneqarsinnaanngilluinnartorlu qaangissagutsigu.  

  

Ilaatigut sakkut ilagisinnaavaat aamma uuma pinerluttulerinermi inatsisip allanngortinneqarnissaa-

nut siunnersuutip akuersaarnera. Pinerluttulerinermi inatsimmeereerpoq § 77-i, imm. 1-imi atuu-

tereerpoq ”pinngitsaaliilluni atoqateqarsimasutut pineqaatissinneqassaaq, inuk persuttaanikkut 

persuttaanissamilluunniit qunusaaruteqarnikkut atoqateqartoq allatulluuniiit kinguaassiuutitigut 

atoqateqartoq. 

Inatsisissatut siunnersuut aqqutigalugu siunnersuutigineqarpoq, siunissami aamma pinerluuteqar-

nertut isigineqassasoq atoqateqarneq allatulluunniit kinguaassiuutitigut atoqatiginninneq akuersissu-

mik  

 

pisimanni, aammalu akuersineq nammineq kajumissutsimik naqisimaneqarani nalunaarutigineqas-

saaq, taamallu paatsuugassaanngitsumik nammineq piumassutsimik peqataafiulluni, pisut qanoq 

pinngorsimanerat ingerlasimanerallu tunngavigalugit naliliisoqassalluni.” 

 

Naleqqaminngaanit isumaqatigilluinnarparput pisut taama sakkortutigisut aammalu inummut 

pineqartumut akuersaarani atoqatigineqartumut kingunerluutaarujussuartartumut qanoq iluuseqar-

nissaq. Tassami inuup timini nammineq akisussaaffigalugulu killissani nalungilluinnaqqissaarpaa 

sukkuluunniit killiliisinnaanera allanit ataqqineqartariaqartoq. Taamaanngippat inummut pinngit-

saalillugu atoqatigineqartumut inuunerata sinneranut sunniuteqartarmat ikiorserneqanngikkunilu 

inuunermi sinnerani tarnikkut ikilerneqarnini inuttullu pisinnaatitaaffimmigut ataqqinassutsimik-

kullu piiaaffigineqarsimasutut misigineq qaangersinnaannagu. 

 

Suliniaqatigiiffiit tusaniarneqarsimasut ilaannit akissutaanni Naleqqamiit maluginiarparput tassa 

”Hjælp Voldsofre”-minngaanit kaammattuutigineqartoq ”pinngitsaalineqarsimalluni politiinut saaf-

figinnikkaangata politiit paasinnissinnaassuseqarlutik tigusilluarnerusinnaanissaat. Aammalu im-

mikkut saaffissamik pilersitsinissaq, tassa tapersiisinnaanerit ikiorsiisinnaanerillu iluini, pinngit-

saaliilluni atornerluisimanernut nalunaarutiginninnernut atatillugu periarfissanik pitsanngors-

aasoqarnissaa.” Tamanna Naleqqamiit tamakkiisumik taperserparput ullumikkut tusarsaasarmat kin-

guaassiuutitigut pinngitsaalineqarluni atoqatigineqartoq imaluunniit killissamik qaangiiffigi-

neqartoq saaffiginnikkaluartilluni uppernarsaatinik politiit naliliinermikkut suliaq pimoorullugu 

tigusisannginnerat pillugu. Aammalu peqqinnissaqarfiup ingerlaannaq akulerutsittarnissaa kissaati-

gaarput. Aammalu ikiorserneqarnissamut pingaartumik tarnip pisussaanik ilisimasalimmut piaar-

tumik innersuunneqarnissaq pisariaqarluinnarmat minnerunngitsumik ukiukitsumut kinguaassiutiti-

gut pinngitsaalineqarluni atornerlunneqarsimagaanni taassumalu qanigisaanut. 

 

Taamatut oqaaseqarlunga Naleqqamiit suliap ataatsimiititaliamut susassaqartumut ingerlatinnissaa 

kissaatigaarput. 

 


